
Зыгъэхьэзырар
ЩХЬЭЩЭМЫЩI Изэщ.

Зым  ищIэр  щэхущи,
тIум  ящIэр  нахуэщ.

Лъэпкъ Iущыгъэ:

Дунейм
щыхъыбархэр

Украинэм, Донецк ЦIыхубэ Респуб-
ликэм, Луганск ЦIыхубэ Республикэм я 
щIыналъэхэм щрагъэкIуэкI дзэ опера -
цэ хэхам (адэкIэ - дзэ операцэ хэхащ) хэт 
дзэ къулыкъущIэхэм, къинэмыщI цIыху 
гупхэм, абыхэм я унагъуэхэм щыщхэм 
адэкIи социальнэ дэIэпыкъуныгъэхэр 
етын мурадкIэ, «Урысей Федерацэм 
 социально-экономикэ зэпIэзэрытыны-
гъэ къыщызэгъэпэщынымрэ цIыхухэр 
хъумэнымкIэ лэжьыпхъэхэм я IуэхукIэ» 
Урысей Федерацэм и Президентым 
2022 гъэм гъатхэпэм и 16-м къыдигъэкIа 
Указ №121-м ипкъ иткIэ унафэ сощI:

1. Гъэувын:
а) «ЦIыху бжыгъэ пыухыкIа къыхэ шы-

нымкIэ мобилизацэ Урысей Федера -
цэм щегъэкIуэкIыным и IуэхукIэ» Уры-
сей  Федерацэм и Президентым 2022 
гъэм фокIадэм и 21-м къыдигъэкIа Указ 
№647-м ипкъ иткIэ Къэбэрдей-Балъ-
къэр Республикэм и дзэ комиссариа -
тым дзэм ириджа дзэ къулыкъущIэхэм 
мазэ къэс сом 25000-рэ иратыну;

б) дзэ къулыкъущIэхэм, абыхэмя доб-
роволецхэр, Урысей Федерацэм и 
лъэпкъ гвардием и дзэхэм (адэкIэ - Уры-
сей Гвардиещ) къулыкъу щызыщIахэр 
икIи полицэм и нагъыщэхэр зиIахэр 
яхэту, дзэ операцэ хэхам хиубыдэу хэ-
кIуэдахэм (лIахэм, ягъэува хабзэхэм 
япкъ иткIэ хъыбарыншэу къэтхэм е лIауэ 
ябжахэм), шынагъуэншагъэмкIэ фе-
деральнэ къулыкъущIапIэм и дзэ къу-
лыкъущIэхэу Урысей Федерацэм и Къэ-
рал гъунапкъэр хъумэнымкIэ къалэнхэр 
дзэ операцэ хэхар щрагъэкIуэкI щIы-
пIэхэм хиубыдэхэм щрахьэкIыу хэкIуэ-
дахэм (лIахэм, ягъэува хабзэхэм япкъ 
иткIэ хъыбарыншэу къэтхэм е лIауэ ябж-
хэм) (адэкIэ - хэкIуэда (лIа) дзэ къулы-
къущIэхэм) ящыщу Урысей Федерацэм 
и цIыхухэм икIи щаукIа (щылIа) махуэм 
ирихьэлIэу Къэбэрдей-Балъкъэр Рес-
пуб ликэм и цIыхухэм икIи щаукIа (щы -
лIа) махуэм ирихьэлIэу Къэбэрдей- 
Балъкъэр Республикэм и щIыналъэм 
зэпымыууэ щыпсэуахэм е Къэбэрдей-
Балъкъэр Республикэм и щIыналъэм 
щатхахэм, дзэ частхэу, Урысей Гварди-
ем и щIыналъэ органхэу Къэбэрдей- 
Балъкъэр Республикэм и щIыналъэм 
щы Iэхэм, шынагъуэншагъэмкIэ феде-
ральнэ къулыкъущIапэм и гъунапкъэ-
хъумэ органхэм къулыкъу щызыщIахэм 
е хэкIуэда (лIа) дзэ къулыкъущIэу Къэ-
бэрдей-Балъкъэр Республикэм и щIы-
налъэм щыщIалъхьахэм я унагъуэхэм 
зэуэ дэIэпыкъуныгъэу ират сом 1000000.

в) дэ къулыкъущIэхэм, абыхэм добро-
волецхэр, Урысей Федерацэм и Лъэпкъ 
Гвардием къулыкъу щызыщIэхэр икIи 
полицэм и нагъыщэхэр зиIэхэр яхэту, 
дзэ операцэ хэхам хэтахэм, шынагъуэн-
шагъэмкIэ федеральнэ къулыкъущIа-
пIэм и дзэ къулыкъущIэхэу Урысей Фе-
дерацэм и Къэрал гъунапкъэхэр хъу мэ-
нымкIэ къалэнхэр дзэ операцэ хэхар 
щра гъэкIуэкI щIыпIэхэм хиубыдэхэм 
ще зыхьэкIахэм икIи дзэ операцэ хэхам 

хиубыдэу (къалэн хэхахэр щагъэзащIэм) 
фэбжь (контузие, фэбжь, уIэгъэ) зы-
гъуэтахэм (адэкIэ - фэбжь зыгъуэта дзэ 
къулыкъущIэхэр, фэбжь зыгъуэта дзэ 
къулыкъуэщIэхэм мылъкукIэ зэра дэ Iэ-
пыкъур) ящыщу Урысей Федерацэм и 
цIыхухэм, Къэбэрдей-Балъкъэр Респуб-
ликэм и щIыналъэм зэпымыууэ щып-
сэухэм е Къэбэрдей-Балъкъэр Респуб-
ликэм и щIыналъэм щатхахэм, дзэ част-
хэу, Урысей Гвардием и щIыналъэ 
 ор ганхэу Къэбэрдей-Балъкъэр Респуб-
ликэм и щIыналъэм щыIэхэм, шына-
гъуэншагъэмкIэ федеральнэ къулыкъу-
щIапIэм и гъуапкъэхъумэ органхэм 
 къулыкъу щызыщIахэм (щызыщIэхэм) 
ират дэIэпыкъуныгъэр (адэкIэ - дзэ 
 къулыкъущIэхэу фэбжь зыгъуэтахэм) 
ират дэIэпыкъуныгъэр мы къыкIэ лъы-
кIуэхэм хуэдиз мэхъу:

фэбжь мыхьэлъэ (уIэгъэ, фэбжь, кон-
тузие) зыгъуэтахэм - сом 100000;

фэбжь хьэлъэ (уIэгъэ, фэбжь, конту-
зие) зыгъуэтахэм - сом 300000.

2. Фэбжьым (уIэгъэм, фэбжьым, кон-
тузием) и хьэлъагъыр яубзыху дзэ къу-
лыкъущIэхэм, дзэ гъэсэныгъэхэм хэ тын 
папщIэ зэман кIэщIкIэ зэхуашэса цIыху-
хэм, Урысей Федерацэм и къэрал кIуэцI 
органхэм я рядовой, унафэщI гупхэм, 
Къэрал мафIэсгъэуфIынкI IэнатIэм и 
лжьакIуэхэм, уголовно-гъэзэщIакIуэ Iэ-
натIэм и IуэхущIапIэхэмрэ органхэмрэ я 
лэжьакIуэхэм, Урысей Федерацэм те-
зырхэр зытралъхьахэр щаIыгъ и орган-
хэм я лэжьакIуэхэм, Урысей Федера -
цэм и лъэпкъ гвардием и дзэхэм къу-
лыкъу щызыщIэхэм икIи полицэм и на-
гъыщэхэр зиIэхэм ящыщу я гъащIэмрэ 
узыншагъэмкIэ фIэкIыпIэ зимыIэ къэ-
рал страхованэм хагъахуэхэм ягъуэта 
фэбжьыр зэрызэхагъэкI спискэм, «Дзэ 
къулыкъущIэхэр, ягъэсэн папщIэ зэман 
кIэщIкIэ дзэм ираджахэр, Урысей Фе-
дерацэм къэрал кIуэцI IуэхухэмкIэ и ор-
ганхэм я рядовой, унафэщI гупхэр, 
Къэрал мафIэсгъэуфIынкI IэнатIэм и 
лэжьакIуэхэр, уголовно-гъэзэщIакIуэ 
 IэнатIэм и IуэхущIапIэхэмрэ органхэмрэ 
я лэжьакIуэхэр, Урысей Федерацэм и 
лъэпкъ гвардием и дзэхэм къулыкъу 
щызыщIэхэр, Урысей Федерацэм те -
зырхэр зытралъхьахэр щаIыгъ и орган-
хэм я лэжьакIуэхэр гъащIэмрэ узынша-
гъэмкIэ фIэкIыпIэ зимыIэ страхованэм 
къызэщIегъэубыдэным теухуауэ» Уры-
сей Федерацэм и Правительствэм 1998 
гъэм бадзэуэгъуэм и 29-м къыдигъэкIа 
унафэ №855-мкIэ къищтам, ипкъ иткIэ.

3. ХэкIуэда (лIа) дзэ къулыкъущIэм и 
унагъуэм щыщхэм, фэбжь зыгъуэта дзэ 
къулыкъущIэхэм зэ тыгъуэу ахъшэкIэ 
доIэпыкъу, дзэ къулыкъущIэр зэрыхэ-
кIуэдам (зэрылIам) къыхэкIыу абы и уна-
гъуэм щыщхэм (унагъуэм щыщ дэтхэ-
нэми лъысыпхъэ Iыхьэр зыхуэдизым 
 теухуауэ Урысей Федераэцм и къи нэ-
мыщI субъектэм ягъэувахэм тету), 
апхуэдэу фэбжь зыгъуэта дзэ къулыкъу-
щIэхэм Урысей Федерацэм и къинэ-

мыщI субъектхэм ят апхуэдэ дэIэпы-
къуныгъэр къамыгъэсэбэпамэ.

ХэкIуэда (лIа) дзэ къулыкъущIэм и 
 унагъуэм щыщхэм зэ тыгъуэу ахъшэкIэ 
щыдэIэпыкъукIэ къалъытэ дзэ къу-
лыкъущIэхэм фэбжь зэрагъуэтам къы-
хэкIыу иратауэ щыта дэIэпыкъуныгъэр.

Мы Указым щыгъэува ахъшэ дэIэпы-
къуныгъэр зэрыхухахар федеральнэ 
 законодательствэм, Къэбэрдей-Балъ-
къэр Республикэм и законодательст -
вэм япкъ иткIэ къинэмыщI ахъшэ дэ-
Iэпыкъуныгъэ, социальнэ дэIэпыкъу-
ныгъэ къыIахынымкIэ цIыхухэм яIэ 
 хуитыныгъэр щаубзыхукIэ къалъытэр-
къым, Урысей Федерацэм и хабзэ акт-
хэм нэ гъуэщI мардэ щымыгъэувамэ.

4. ХэкIуэда (лIа) дзэ къулыкъущIэм и 
унагъуэм щыщхэу зэуэ ят ахъшэ дэIэ-
пыкъуныгъэ къыIахыну хуитыныгъэ зи-
Iэхэм хеубыдэ Урысей Федерацэм и 
цIыхуу мы къыкIэлъыкIуэхэр:

а) хэкIуэда (лIа) дзэ къулыкъущIэр щы-
хэкIуэда (щылIа) махуэм ирихьэлIэу абы 
нэчыхь зыхуиIа щхьэгъусэр;

б) хэкIуэда (лIа) дзэ къулыкъущIэм и 
адэ-анэр (зыпIыжахэр);

в) хэкIуэда (лIа) дзэ къулыкъущIэм и 
бынхэу илъэс 18 иримыкъуахэр, зи ныб-
жьыр илъэс 18-м щIигъуа, ауэ илъэс 18 
ныбжьым нэмыс щIыкIэ ныкъуэдыкъуэ 
хъуа и бынхэр, очнэу еджапIэхэм щIэс и 
бынхэр - еджэн яухыху, ауэ я ныбжьыр 
илъэс 23-рэ щрикъум фIэмыкIыу. Хэ-
кIуэда (лIа) дзэ къулыкъущIэм и бынхэм 
я ныбжьыр къыдабж дзэ къулыкъущIэр 
щыхэкIуэда (щылIа) махуэм;

г) хэкIуэда дзэ къулыкъущIэм и адэш-
хуэмрэ и анэшхуэмрэ (мы пунктым и 
«а»-«в» пункт къуэдзэхэм къыщыгъэ-
лъэ гъуа цIыхухэр щымыIэмэ).

5. Мы Указым и 1-нэ пунктым и 1-нэ 
пункт къуэдзэм ипкъ иткIэ ахъшэ зратын 
хуей къулыкъущIэхэм я спискэм хиу-
быдэхэр Къэбэрдей-Балъкъэр Респуб-
ликэм и дзэ комиссариатым еубзыху.

6. Мы Указым къыщыгъэлъэгъуа ахъ-
шэр тыныр къызэгъэпэщынымкIэ, а 
ахъшэр зэрат щIыкIэмрэ хабзэмрэ уб-
зыхунымкIэ уполномоченнэ органу хэ-
хын Къэбэрдей-Балъкъэр Республикэм 
Лэжьыгъэмрэ социальнэ дэIэпыкъу-
ныгъэмкIэ и министерствэр.

7. Мы Указым ипкъ иткIэ ятыну ахъ -
шэм и хэкIыпIэщ Къэбэрдей-Балъкъэр 
Республикэм и Правительствэм и гъэ-
тIылъыгъэ фондыр.

8. Къэбэрдей-Балъкъэр Республикэм 
и Правительствэм хуэгъэувын мы Ука-
зыр гъэзэщIэным текIуэдэну ахъшэр 
щыIэ хабзэхэм тету къызэригъэпэщыну, 
апхуэдэу абы пыщIа адрей Iуэхухэр ди-
гъэкIыну.

    Къэбэрдей-Балъкъэр Республикэм
    и Iэтащхьэ                   КIУЭКIУЭ  Казбек

Налшык къалэ
2022 гъэм фокIадэм и 24-м
№92-УГ

Мин 200-м щIигъуащ

- Хэхауэ дзэ къулыкъум ираджэ-
жын зэрыщIадзэрэ УФ-м IэщэкIэ 
ЗэщIэузэда и Къарухэм цIыху мин 
200-м щIигъу къыхэхъуащ, - жиIащ 
къэралым ЗыхъумэжыныгъэмкIэ 
и министр Шойгу Сергей.

АБЫ и псалъэхэм къызэрыхэ-
щамкIэ, дашахэр зыхуэныкъуэ щы-
гъынхэмрэ хьэпшыпхэмкIэ къызэ-
гъэпэщыныр, щхьэж хуэфащэ дзэ 
къулыкъур етыныр зи пщэрылъхэм 
унафэхэр яIэрыхьащ.

Зи ныбжь хэкIуэтахэм я дунейпсо махуэм теухуауэ 
Iуэху гуапэ щекIуэкIащ КъБР-м щыIэ МВД-м и Вете-
ранхэм я советым. Абы щагъэлъэпIащ Къэрал кIуэцI 
Iуэхухэм лэжьыгъэкIэ пыщIа зэщхьэгъусэхэу илъэс 50, 
нэхъыбэ хъуауэ зэдэпсэухэр. 

КЪЫЗЭХУЭСАХЭМ псалъэ гуапэхэмкIэ захуигъэзащ 
Къэрал кIуэцI IуэхухэмкIэ министру КъБР-м щыIэ, поли -
цэм и генерал-лейтенант Павлов Василий. 

- Илъэс щэ ныкъуэкIэ узэдэпсэуныр - ар дэтхэнэ зы уна-
гъуэм и гъащIэмкIэ мыхьэнэшхуэ зиIэщ. ЛIэщыгъуэ ны-
къуэкIэ зэщIыгъуу зэдэпсэуа цIыхухэм къагъэлъэгъуащ 
яку дэлъ лъагъуныгъэр, пщIэ зэрызэхуащIыр, зыр адрейм 
зэрыхуэпэжыр. Дэ тщыщ дэтхэнэм и дежкIи сыт щыгъуи 
щапхъэщ ди нэхъыжьхэр, ди адэ-анэхэр. Дэтхэнэри ма-
мырыгъэрэ гуапагъэрэ фыщымыщIэну, къытщIэхъуэ 
щIэблэм зэрызащIэвгъакъуэм мыхьэнэшхъуэ иIэщи, дя-
пэкIи а лэжьыгъэм пыфщэну си гуапэщ. Iэмал имыIэу и 
чэзум яжеIэн икIи гъуэгу захуэм тегъэхьэн хуейщ щIалэ-
гъуалэр, - къыхигъэщащ Павлов Василий. 

Къэрэшей-Шэрджэс Республикэм и ОВД-м и ветеран 
 зэгухьэныгъэм хэтхэм лIыкIуэ къащIа Темрезов Юрийрэ 
Салпагаров Ахъмэтрэ гупым къыбгъэдэкI хъуэхъу псалъэ 
гуапэхэр зэIущIэм щыжаIащ. 

А махуэм ягъэлъэпIащ зэщхьэгъусэхэу 8 - Эндреевхэ, 
Мэрзейхэ, Лифарь, Назрэнхэ, Кривцовхэ, Даурхэ, Хъурэхэ, 
Едгъулхэ. 

Зэщхьэгъусэхэм удз гъэгъахэмрэ саугъэтхэмрэ щари-
тым, министрыр абыхэм ехъуэхъуащ узыншагъэр я бэу, я 
унагъуэм гуапагъэр щытепщэу илъэс куэдкIэ зэдэпсэуну. 

Министр, полицэм и генерал-лейтенант Павлов Васи лий 
фIыщIэ хуащIу къэпсэлъащ ветеранхэу Мэрзей Залым-
джэрийрэ Хьэтщыкъуэ Музаринрэ. 

ЗэIущIэм и кIэухыу псоми зэщIыгъуу фэеплъ сурэт зыт-
рагъэхащ. 

ДЫГУЛЫБГЪУ  Жантинэ.

Ди лъэпкъыр зэрыгушхуэ 
еджагъэшхуэхэм ящыщщ 
тхыдэ щIэныгъэхэмкIэ док-
тор, КъБКъУ-м и профессор, 
Дунейпсо Адыгэ Хасэм и 
тхьэмадэ (2006 - 2009 гъгъ.), 
КъБР-м щIэныгъэмрэ тех-
никэмкIэ и Къэрал саугъэ-
тыр зыхуагъэфэща, Къэ-
бэрдей-Балъкъэрым, Ады-
гейм щIэныгъэмкIэ щIыхь 
зиIэ я лэжьакIуэ, къэралым 
и тхыдэдж цIэрыIуэхэм ха-
лъытэ Дзэмыхь Къасболэт 
ФIыцIэ и къуэр. Бгъэдэлъ 
зэфIэкI лъагэхэмкIэ зи цIэр 
жыжьэ Iуа щIэныгъэлIщ ар. 
ЩIэныгъэхэмкIэ Дунейпсо 
Адыгэ Академием и акаде-
мик, Къэбэрдей-Балъкъэ-
рым Гуманитар къэхутэ-
ныгъэхэмкIэ и институтым              
и унафэщI Дзэмыхьым 
лъэпкъ щIэныгъэм зегъэу-
зэщIыным къаруушхуэ ире-
хьэлIэ. Мы махуэхэм Къас-
болэт и ныбжьыр илъэс 
 65-рэ ирокъу. 

ДИ щIыналъэм къикIуа тхы-
дэ гъуэгуанэ кIыхьым урип-
лъэмэ, IупщI мэхъу цIыхубэм 
абы щызыIэригъэхьа ехъу-
лIэныгъэ инхэр, текIуэныгъэ 
къызэрымыкIуэхэр, здынэса 
лъагапIэ мымащIэхэр. Зэ 
еплъыгъуэкIэ къыпщохъу а 
фIыгъуэхэр жылагъуэм щы-
тепщэ гупсысэ пэрытымрэ 
Iуэху зехьэкIэ екIумрэ къыт-
хуахьауэ. Нэхъ куууэ уп хыплъ-
мэ, нэрылъагъу мэхъу а 
 ехъулIэныгъэхэм, текIуэны-
гъэхэм я щIыбагъ дэ тщыщ 
цIыху зэчиифIэхэм я зэфIэкI 
инхэр, абыхэм я акъыл шэ-
щIамрэ лъэпкъым и пащхьэм 
и деж щызыхащIэ жэуаплы-
ныгъэшхуэмрэ къызэры дэ-
лъыр. Апхуэдэхэм я гупсысэр 
 хэкум, къэралым яфI, я ехъу-
лIэныгъэ къызэрыкIын Iуэ-
хуфI хэр зэфIэхыным хуэ-
гъэпсащ, гъащIэм, щIэны-
гъэм  зегъэужьыным хуэу нэ-
тIащ. ЦIыху гуащIафIэщ ди 
лъэп къым и щIэныгъэлI пажэ-
хэм халъытэ зи гугъу тщIы 
Дзэмыхь Къасболэт, тхыдэдж 
гумызагъэр икIи егъэджа - 
кIуэ Iэзэр, бгъэдэлъ еплъы-
кIэхэмрэ гупсысэхэмкIэ куэ-
дым щапхъэ яхуэхъу хэкупсэ 
нэсыр. 

Адыгэ унагъуэщ Къасболэт 
къызэрыхъукIар. Аращ абы 
хэлъ хьэл-щэн екIуми бгъэ-
дэлъ акъыл узэщIами я къе-
жьапIэр. Дзэлыкъуэ щIына-
лъэм хыхьэ Къармэхьэблэ 
(Каменномост) жылэм 1957 
гъэм жэпуэгъуэм и 5-м къы-
щалъхуащ ар. Къэзыухъу-
реихь дунейр, гъащIэм и зэ-
хэлъыкIэр, лъэпкъ тхыдэр 
фIэхьэлэмэту къэхъуа ныб-
жьыщIэм къуажэм дэт курыт 
школыр ехъулIэныгъэкIэ къиу-
хащ. 1973 гъэм Дзэмыхьыр 
лъэпощхьэпоуншэу щIэ тIыс-
хьащ КъБКъУ-м и тхыдэ къу-
дамэм. Студенту щыщыта 
и лъэсхэм ирихьэлIащ Къас-
болэт и япэ къэхутэныгъэ лэ-
жьыгъэхэр щигъэзэщIа зэ-
маныр. ЕгъэджакIуэхэм гу 
 лъамытэу къэнакъым ахэр 
купщIафIэу зэрыщытым, гуп-
сысэ хьэлэмэтхэри зэрапкъ-
рылъым. 

ЗыщIэхъуэпса тхыдэдж Iэ-
щIагъэр 1978 гъэм зригъэ-
гъуэта нэужь, IэщIагъэлI ныб-
жьыщIэм щалъхуа жылэм 
 игъэзэжри абы дэт курыт 
школ №1-м тхыдэр щIэблэм 
яригъэджу лэжьэн щыщIи-
дзащ. ЩIалэ акъылыфIэм гу 
къылъамытэу къэнакъым. 
Абы и дерсхэр дапщэщи щIэ-
щыгъуэт, хьэлэмэту ухуат. 
Зыпэрыт IэнатIэр гунэс щы-
хъуами, щIэныгъэм хуэнэ-
хъуеиншэ адыгэ щIалэщIэр 
щIэхъуэпсырт и зэфIэкIым 
адэкIи хигъэхъуэну. 

Курыт школым зы илъэскIэ 
щылэжьауэ, Дзэмыхьыр ира-
гъэблэгъащ Къэбэрдей- 
Балъкъэр щIэныгъэ-къэхута-
кIуэ институтым тхыдэмкIэ и 
къудамэм. ИпэкIэ ищIа гура-
щэр и гъуэгугъэлъагъуэу, Дзэ-
мыхьыр 1981 гъэм щIэтIыс-
хьащ къэралым ЩIэныгъэ-
хэмкIэ и Академием къепхауэ 
лажьэ, СССР-м и тхыдэмкIэ и 
институтым и аспирантурэм. 
Куэд дэмыкIыу Къасболэт 
 игъэхьэзыращ и кандидат 
диссертацэр, студент илъэс-
хэми абыхэм къакIэлъыкIуа 
зэманми иригъэкIуэкIа къэ-
хутэныгъэхэр и лъабжьэу. 
«Къэбэрдейм XVIII - XIX лIэ-
щIы гъуэм и япэ Iыхьэм щы-
щыIа социально-экономикэ 
ухуэныгъэр» фIэщыгъэр зиIа 
щIэныгъэ лэжьыгъэр Дзэмы-
хьым 1985 гъэм ехъулIэны-
гъэкIэ пхигъэкIащ икIи тхыдэ 
щIэныгъэхэмкIэ кандидат 
цIэр къыфIащащ. 

А IуэхущIапIэм илъэси 10-м 
щIигъукIэ щыIащ Къас болэт. 
КъыжыIапхъэщ абы щIэны-
гъэ-къэхутакIуэ институтым 
лэжьыгъэ купщIафIэ куэд 
зэрыщызэфIахар, и щIэ-
ныгъэ лэжьакIуэ нэхъы щIэу, 

иужькIэ щIэныгъэ лэ жьакIуэ 
нэхъы жьу, тхыдэмкIэ и къуда-
мэм и унафэщIу. Акъыл шэ-
щIа  зыбгъэдэлъ IэщIа-
гъэлIыр 1992 гъэм КъБКъУ-м 
ира гъэ блэ гъащ. КъБР-м 
щыпсэу лъэпкъ хэм я 
тхыдэмрэ этнографиемкIэ 
 кафедрэм и егъэджакIуэ нэ-
хъыжьу, доценту, лъэпкъ тхы-
дэмкIэ кафедрэм и пашэу 
лэжьащ ар. 

1998 гъэм къыщыщIэдзауэ 
илъэс зыбжанэкIэ Дзэмы-
хьым къызыхуэтыншэу ири-
хьэкIащ КъБКъУ-м и Социа-
льно-гуманитар институтым и 
унафэщIым щIэныгъэмкIэ и 
къуэдзэ къулыкъур. Къыхуа-
гъэфэщэ дэтхэнэ къулыкъури, 
зяужь ихьэ сыт хуэдэ Iуэху-
гъуэри къащти, абыхэм яхэт-
къым а цIыху гумызагъэм 
къы зыхуэтыншэу, нэсу имы-
гъэзащIэ. ЗэхэщIыкI лъагэ 
зиIэ, лъэпкъ гъэсэныгъэ 
екIукIэ зи нэхъыжьхэр къы зы-
хуэупса адыгэлI нэсыр дапщэ-
щи хущIэкъуащ зыпэрыт дэт-
хэнэ IэнатIэри зэрыригъэ-
фIэкIуэным, ар зыхуэдэхэм 
фIыкIэ къахигъэбелджылы-
кIыным. 

Ноби апхуэдэщ Дзэмы -
хьым и Iуэху зехьэкIэр. 2014 
гъэ лъандэрэ Дзэмыхь Къас-
болэт и унафэщIщ РАН-м и 
Къэбэрдей-Балъкъэр щIэны-
гъэ центрым Гуманитар къэху-
тэныгъэхэмкIэ и институтым. 
ЩIэныгъэлI щыпкъэм мыб-
дежми зыкъигъэлъэгъуащ 
 лэ жьыгъэм и къызэгъэпэ-
щакIуэ нэсу. Зи пашэ Iуэху-
щIапIэм щекIуэкI къэхутэны-
гъэ псори зи нэIэм щIэт уна-
фэщIым хузэфIокI ди щIы-
налъэм и зыужьыныгъэмкIэ 
щхьэпэ къэхутэныгъэхэм я 
зэхэублакIуэ, жэрдэмщIакIуэ 
хъун, КъБР-м и щIэныгъэлI-
хэм я лъэкIыныгъэхэр хэкум и 
зыузэщIыныгъэм къыхузэ-
щIигъэуIуэн. 

Дзыхь къыхуащIа IэнатIэм 
унафэ тэмэм щызегъэкIуэ-
ным пылъ къалэн псори къы-
зыхуэтыншэу зэфIигъэкIыу, 
зыпэрыт егъэджэныгъэ лэ-
жьыгъэми ехъулIэу къекIуэ-
кIыу, Дзэмыхьым зэи IэщIыб 
ищIакъым щIэныгъэ-къэ хутэ-
ныгъэ Iуэхухэри. А унэтIыны-
гъэмкIэ зэман кIыхькIэ ири-
гъэкIуэкIа лэжьыгъэ хьэлэ-
мэт хэр лъабжьэ зыхуищIри 
еджагъэшхуэм 2001 гъэм 
 ирихьэлIэу хьэзыр ищIащ икIи 
утыку ирихьащ и доктор 
 диссертацэр. А къэхутэныгъэ 
иным, «Урысейм Кавказым 
щригъэкIуэкIа политикэмрэ 
адыгэхэмрэ (1550 - 1770 гъгъ.)» 
зи фIэщыгъэм, мы хьэ нэшхуэ 
иIэщ. ЩIэныгъэ дунейм пщIэ 
лъагэ щызыгъуэта, щыт-
хъуфIхэри зыщыхужаIа а 
лэжьыгъэ купщIафIэр ехъу-
лIэныгъэкIэ пхигъэкIауэ щы-
тащ Къасболэт, «тхыдэ щIэ-
ныгъэхэмкIэ доктор» цIэ 
 лъагэри къыхуагъэфэщащ.

Абдежми къыщынэркъым 
Дзэ мыхь Къасболэт бгъэдэлъ 
зэфIэкIхэм я инагъыр, кууа-
гъыр. Псори зэхэту къапщтэ-
мэ, еджагъэшхуэм и къалэ-
мыпэм къыпыкIащ тхылъ 
щхьэхуэрэ нэгъуэщI тхыгъэ 
щхьэпэу щэ бжыгъэхэр, ди 
республикэ газетхэм, журнал-
хэм къытехуа и Iэрытххэр 
хэмыту. Абы хэлъхьэныгъэш-
хуэ хуищIащ Урысейм, Кавказ 
Ищхъэрэм, Къэбэрдей-Балъ-
къэрым я тхыдэр зэхуэхьэ сы-
жыным, абыхэм ехьэлIа 
тхылъ хэр тхыным, дунейм 
къытегъэхьэным. ЩIэныгъэ-
лIым зэрыжиIэмкIэ, Кавказ 
Ищхъэрэр игъащIэми къе-
кIуэкIащ лъэпкъ зэмылIэу-
жьы гъуэхэр щызэдэпсэу, я 
щэнхабзэхэри хабзэхэри щы-
зэпыщIа щIыналъэ телъы-
джэу. Апхуэдэуи Кавказыр 
ижь-ижьыж лъандэрэ куууэ 
хэтщ Урысей къэралыгъуэм 

щекIуэкI социально-политикэ 
Iуэхухэм. 

- Зы лъэныкъуэкIэ уеплъмэ, 
а щхьэхуэныгъэхэр езы тхыдэ 
дыдэм и хабзэхэм къигъэ -  
щIа Iуэхугъуэщ. НэгъуэщI 
лъэныкъуэкIэ ущыгупсысэмэ, 
лъэпкъ нэпкъыжьэ зытелъ 
апхуэдэ нэщэнэхэр дапщэ -  
щи щыпэрытынущ кавказ 
щIыналъэм щыпсэухэм я де-
жи, Урысейм хуэгъэзауи, - 
къы хегъэщ абы, и къалэ-
мыпэм къыпыкIа лэжьыгъэ-
хэмрэ ахэр зытещIыхьа 
 Iуэхугъуэ нэхъыщхьэхэмрэ 
ятеп сэ лъыхьу. 

Къыхэдгъэщынщи, Къэбэр-
дей-Балъкъэрым и тхыдэр 
джыным хуэгъэпсауэ Къасбо-
лэт щIэныгъэ лэжьыгъэ куп-
щIафIэ куэд иIэщ. Абыхэм 
ящыщщ, къапщтэмэ, моно-
графие къэхутэныгъэ щхьэ-
хуэхэу «Совет историографи-
ем Къэбэрдейм XVIII - XIX 
лIэщIыгъуэхэм я япэ Iыхьэм 
щыщыIа социально-эконо-
микэ ухуэныгъэр къызэрыхэ-
щыр (1917 - 1950 гъгъ.)» (1984), 
«Адыгэхэр: тхыдэм и напэ-
кIуэцIхэр» (1994, 2008), «Уры-
сейр Кавказым, Поволжьем, 
Кърым хъаныгъуэм щыпсэу 
лъэпкъхэм зэрахущытам Къэ-
бэрдейм щиIыгъ увыпIэр (XVI 
лIэщIыгъуэм икухэр - XVIII 
лIэщIыгъуэм и кIэухыр)» 
(1997), «Адыгэхэмрэ Урысей-
мрэ (тхыдэ зэхущытыкIэ Iэ-
малхэр)» (2000), «Адыгэхэр 
зы хэта зэпэщIэтыныгъэмрэ 
хэкур зэрабгынамрэ» (2005), 
«Къэбэрдеймрэ Урысеймрэ 
Кавказым XVI - XVII лIэщIы-
гъуэхэм щыщыIа политикэ 
тхыдэм щаубыда увыпIэхэр» 
(2007), «Шэрджэсхэм я щхьэ-
хуитыныгъэм и декларацэ. 
Кавказ зауэм и дэфтэр тхы-
дэм щыщ» (2014), «Къу -
лыкъуми зыхъумэжыныгъэ-
ми… Къэбэрдеймрэ Урысей 
къэралыгъуэмрэ яку дэлъа 
зауэ-политикэ зэпыщIэныгъэ-
хэр (1550 - 1770 гъгъ.)» (2017), 
нэгъуэщIхэми. Иджыблагъэ 
дунейм къытехьащ «Тхыдэ 
 зэдайм и напэкIуэцIхэр: Къэ-
бэрдей-Балъкъэрым щыпсэу 
лъэпкъхэр урысей цивилиза-
цэм зэрыхэтыр». Ар Дзэ-
мыхьыр иужьрейуэ зэлэжьа 
къэхутэныгъэ нэхъ инхэм, куп-
щIафIэхэм, гъэщIэгъуэнхэм 
ящыщщ. КъыщыдэкIащ 
 Москва, Ростов, Налшык къа-
лэхэм. Апхуэдэу Къасболэт 
къыхилъхьа проектхэм ящыщ 
ягъэзащIэу, 2018 гъэм ду -
нейм къытехьащ «Урысеймрэ 
Кавказ Ищхъэрэмрэ XVI - XIX 
лIэщIыгъуэм икухэм: зэпы-
щIэныгъэхэмрэ къэрал-поли-
тикэ ухуэныгъэм зэрыхуэ-
кIуамрэ» лэжьыгъэ щхьэпэр. 

Дзэмыхь Къасболэт и гуа-
щIэм къихьахэм ящыщщ 
еджапIэ нэхъыщхьэхэм къы-
щагъэсэбэп зэреджэ-мето-
дикэ тхылъхэр гъэхьэзырын -
ри. Апхуэдэхэщ, къапщтэмэ, 
Къэбэрдей-Балъкъэрым ис 
лъэпкъхэм я тхыдэр джыным 
теухуа лекцэхэм я планхэр, 
Къэбэрдей-Балъкъэрым и 
тхыдэр зэрадж пособиер, 
«КъБР-м и тхыдэр» курсым и 
программэр, «КъБР-м ис 
лъэпкъхэм я щэнхабзэмрэ 
 этнологиемрэ» курсым и про-
граммэр, «Лъэпкъ тхыдэр» 
курсыр джыным хуэгъэпса 
методикэ чэнджэщхэр, нэ-
гъуэщIхэри. Апхуэдэу ар да-
пщэщи яхэтщ лъэпкъ тхыдэм 
теухуа зэреджэ тхылъхэр зы-
гъэхьэзыр щIэныгъэлI гупым. 

Ахэри Къасболэт и Iэда -
къэм къыщIэкIа нэгъуэщI 
щIэныгъэ тхыгъэ инхэри ятеу-
хуащ ди лъэпкъ тхыдэм и 
 дежкIэ мыхьэнэшхуэ зиIэ 
Iуэху гъуэхэр кызыхуэтыншэу 
зэпкъ рыхыным, къэхъукъа-
щIэ щхьэхуэхэм пэжым и 
нэхур ятегъэпсэным, Къэбэр-
деймрэ Урысеймрэ, дэтхэ-

нэри субъект щхьэхуэу щыту, 
яку дэлъа политикэ зэхущы-
тыкIэхэр джыным, нэгъуэщI-
хэми. А унэтIыныгъэмкIэ про-
фессорыр щIэх-щIэхыурэ 
къы щопсалъэ щIэныгъэ зэ-
хыхьэхэм, ар ирагъэблагъэ ди 
къэралми хамэ щIыпIэхэми 
щекIуэкI дунейпсо зэхуэсхэм. 
ЩIэныгъэлIым и къэхутэны-
гъэ лэжьыгъэхэм, къэпсэ-
лъэныгъэхэм ящыщ дэтхэ-
нэми и лъабжьэщ абы бгъэ-
дэлъ гупсысэ куур, зэхэщIыкI 
лъэщыр, щIэныгъэ дунейм 
щиIэ пщIэ лъагэр. 

Илъэс куэд лъандэрэ Дзэ-
мыхьыр щытщ КъБКъУ-м 
Доктор лэжьыгъэхэр пхыгъэ-
кIы нымкIэ и диссертацэ со-
ветым и унафэщIу. А Iуэху-
гъуэри щыхьэт тохъуэ еджа-
гъэшхуэм къыхуащI пщIэ 
 лъагэмрэ иIэ Iулыджымрэ, и 
Iуэху еп лъыкIэр къызэралъы-
тэмрэ и псалъэм зэрыщIэ-
дэIумрэ. 

Апхуэдиз Iуэхухэм - унафэщI 
къалэным, егъэджэныгъэм, 
къэхутэныгъэщIэхэр зэфIэ-
хыным, тхылъыщIэхэм елэ-
жьыным - къадэкIуэу, хэкуп-
сэу зи гъащIэр езыхьэкI Дзэ-
мыхьым и гупсысэхэр хуеу -
нэтI ди республикэм щекIуэкI 
жылагъуэ гъащIэр, цIыху зэ-
хущытыкIэр гъэбелджы лы-
ным. ЦIыхубэм и дзыхь къра-
гъэзу, Къасболэт мызэ-мытIэу 
хахащ КъБР-м и Парла-
ментым и депутату. Хабзэуб-
зыху IэнатIэм Лъэпкъхэм яку 
дэлъ зэхущытыкIэхэмкIэ, Хаб-
зэхэр зэхэлъхьэнымкIэ, къэ-
рал ухуэныгъэмрэ щIыпIэ са-
моуправленэмкIэ и комитет-
хэм хэту, хэкупсэ нэсыр елэ-
жьащ цIыхубэм яфI, я 
ехъу лIэныгъэ къызэрыкI  
Iуэхугъуэхэм тегъэпсыхьа 
 хабзэхэр къэщтэным. 2019 гъэ 
лъандэрэ Дзэмыхьыр КъБР-м 
и Парламентым Хабзэхэр зэ-
хэлъхьэнымкIэ и комитетым и 
унафэщIым и къуэдзэщ. 

КъищынэмыщIауэ, Къас-
болэт адыгэ лъэпкъым иIэ 
жылагъуэ зэгухьэныгъэ нэхъ 
ин дыдэм - Дунейпсо Адыгэ 
Хасэм - и тхьэмадэу щытащ 
2006 - 2009 гъэхэм. Адыгэ 
Iуэхур япэкIэ гъэкIуэтэным, 
лъэпкъым къэкIуэнум хуиIэ 
мурад нэхъыщхьэхэр зэгъэ-
хъулIэным епха Iуэху щхьэпэ 
куэд зэфIагъэкIащ а лъэ-
хъэнэм ДАХ-м хэтхэм. Пщэ-
рылъ зыщащIыжауэ щы та 
Iуэхугъуэхэр нэхъыфIу зэ-
фIэха хъун папщIэ, ахэр ядэ-
лэжьащ КъБР-м, КъШР-м, 
Адыгэ, Абхъаз республикэхэм 
я Iэтащхьэхэм, УФ-м и посоль-
ствэхэу Тыркум, Иорданием, 
Сирием щыIэхэм. Апхуэдэуи 
ди къэралым и Президентым 
мызэ-мытIэу зыхуагъэзащ 
Iуэхугъуэ зэмылIэужьыгъуэ-
хэмкIэ. Дзэмыхьым зэрыжи-
IэмкIэ, а республикэхэм, ди 
къэралым я унафэщIхэр яху-
зэфIэкIымкIэ дапщэщи сэ -
бэп къахуэхъуащ. Хэкупсэ нэ-
сыр апхуэдэу хущIэкъуащ 
Iуэхугъуэ нэхъыщ хьэхэу лъэп-
къыр къэгъэщIэ рэщIэ жы -
ным, абы и щэнхабзэм зе-
гъэужьыным, ди тхыдэм и 
пэжыпIэр зэтегъэувэжыным, 
хэкурысхэмрэ хэ хэсхэмрэ я 
зэпыщIэныгъэр гъэбыдэным, 
хамэ къэралхэм щыпсэу ди 
лъэпкъэгъухэм Кавказым 
къыхуаIэ зэпы щIэныгъэхэр 
сыт хуэдизкIи егъэфIэкIуэным, 
ахэр хэкум къешэлIэжыным, 

Щалъхуа щIыналъэм, щып-
сэу къэралым и къэкIуэнум 
дапщэщи егъэпIейтей Дзэмы-
хьыр. Абы зэфIих лэжьыгъэ 
хьэлэлым гулъытэ лъаги 
 игъуэтащ икIи мызэ-мытIэу 
къратащ къэрал, жылагъуэ 
 IэнатIэ зэмылIэужьыгъуэхэм     
я щIыхь, фIыщIэ тхылъхэр, 
 дамыгъэхэр. Иужьрейуэ  къы-
хуагъэфэщахэм ящыщщ 
 КъБР-м и Парла ментым 
(2017), ЩIэныгъэхэмкIэ Уры-
сей Академием кърата щIыхь 
тхылъхэр (2018),  КъБР-м и Iэ-
тащхьэм къыбгъэдэкIа ФIы-
щIэ тхылъыр (2019) .

Дзэмыхь Къасболэт ФIыцIэ 
и къуэм, зи зэфIэкI лъагэр 
лъэпкъым и зыужьыныгъэм 
хуэзыгъэпс адыгэлI щэджа-
щэм, гуапэу дохъуэхъу и юби-
леймкIэ. Ди республикэм, 
адыгэ лъэпкъым папщIэ 
илъэжь IуэхугъуэфI хэм къахэ-
хъуэу, ехъулIэныгъэщIэхэр 
зыIэригъэхьэу, псом нэхърэ 
нэхъапэращи, узыншагъэ 
быдэ иIэу иджыри куэдрэ 
Тхьэм игъэпсэу, игъэ лажьэ! 
«ЛъэпкъылIщ», - зы хужаIэхэр 
Дзэмыхьым хуэ дэхэращ. 

КЪАРДЭН Маритэ. 

- Къызэрагъэпэща гупхэм я зы-
гъэсэныгъэхэр щокIуэкI полигон        
80-м, егъэджэныгъэ центри 6-м, - 
жиIащ Шойгу Сергей.

Франджы
щIымахуэхэр

Франджым и президент хъуну 
хущIэкъуа, «Лъэпкъ зэгухьэны-
гъэхэр» партым и унафэщI Ле Пен 
Марин жиIащ Урысейм иращIы лIа 
санкцэхэр зэрымылажьэр.

- А САНКЦЭХЭМ я фIыгъэкIэ Уры-
сейм нэгъуэщI къэралхэм ярищэ 
щIыдагъэмкIэ иIэ хэхъуэр нэхъыбэ 
хъуащ - еврэ мелард 40 къилэ -
жьащ. Санкцэхэр Урысейм хуэгъэ-

зауэ зэ рымылажьэм къищынэ мы-
щIауэ, дэ, франджыхэми, ар зэран 
къыт хуохъуж, - къыхигъэщащ по-
литикым. - Абыхэм я зэранкIэ 
франджы хэм къытпэщылъщ щIы-
махуэ гугъу, къыкIэлъыкIуэ гъэм ар 
нэхъ хьэ лъэжу щытынущ.

Ле Пен Марин къелъетэ Евро-
союзом Урысейм хуэгъэзауэ къи-
хилъхьа санкцэхэр тхыдэ икIи гео-
политикэ щыуагъэшхуэу.

Жэпуэгъуэм и 6,
махуэку

Ущыпсэуну къезэгъ щIыпIэхэр 
хъумэным и дунейпсо махуэщ

1946 гъэм къалъхуащ биологие 
щIэныгъэхэмкIэ доктор, ЩIДАА-м и 
академик КIадэ Азэмэт.

Дунейм и щытыкIэнур
«pogoda.yandex.ru сайтым зэри-
тымкIэ, Налшык уэшх къыщешхы-
нущ. Хуабэр махуэм градус 13 - 14, 
жэщым градус 12 - 13 щыхъунущ.
 

Жэпуэгъуэм и 7,
мэрем

ГуфIэным и дунейпсо махуэщ
1918 гъэм Даутокъуэ-Серебряко-

вым и дзэм Налшык къищтащ.
1917 гъэм къалъхуащ УФ-м и 

цIыхубэ артист, КъБР-м и Къэрал 
саугъэтым и лауреат ТIыхъужь 
Алий.

Дунейм и щытыкIэнур
«pogoda.yandex.ru сайтым зэри-
тымкIэ, Налшык кIэгъэпшагъэу щы-
щы тынущ. Хуабэр махуэм градус            
15 - 16, жэщым градус 11 - 12 щы-
хъунущ.

Зыр адрейм хуэпэжу

Дзэ къулыкъущIэхэм, къинэмыщI цIыху гупхэм, абыхэм я унагъуэхэм щыщхэм социальнэ 
дэIэпыкъуныгъэ етынымкIэ адэкIи зэфIэгъэкIыпхъэхэм я IуэхукIэ

Къэбэрдей-Балъкъэрым и Дзэ комиссар подполковник 
Пахомов Дмитрий республикэм и хъыбарегъащIэ IэнатIэм    
и лэжьакIуэхэм захуигъэзащ. ЗэIущIэм щытепсэлъы хьащ 
щIыналъэм мобилизацэр зэрыщекIуэкIым.

ПАХОМОВЫМ зэрыжиIамкIэ, къэралым и дэтхэнэ субъект-
ми къытралъхьащ мобилизацэм ипкъ иткIэ пщэрылъ щхьэ-
хуэхэр. Комиссарым къызэхуэсахэр щыгъуазэ ищIащ фо-
кIадэм и 21-м къыщыщIэдзауэ УФ-м и Президентым и Указыр 
зэрагъэзащIэм икIи мы махуэхэм къриубыдэу цIыху гуп пыу-
хыкIахэр мобилизацэм ипкъ иткIэ ираджэныр Къэбэрдей- 
Балъкъэрым къызэрыщызэтрагъэувыIэнур. 

«Дэтхэнэ зы щIыналъэми къытралъхьа къалэным ипкъ ит -
кIэ ди республикэм пщэрылъ къыхуащIа зауэлI бжыгъэр 
 иридгъэкъуащ. АдэкIэ унафэщIэ къытIэрымыхьауэ зыри дзэм 
къедджэнукъым. Мобилизацэм и япэ махуэхэм ди республи-
кэм ирашахэр иджыпсту зауэ IэнатIэм щыхуагъэхьэзыр част-
хэм щрагъаджэ, IэщэщIэхэм щыхагъэгъуазэ», - жиIащ Па-
хомовым. 

ПсынщIэ дыдэу зэхаубла мобилизацэм щыуагъэ гуэрхэри 
къримыкIуэу къэнакъым. Дзэ комиссарым къыхигъэщащ           
абы ипкъ иткIэ псори зэрырамыджэр, атIэ и узыншагъэм, 
щытыкIэм, ныбжьым, дзэ учётым зэрит IэщIагъэм елъытащ. 
«Сымаджэхэри дзэм ираджэнур щхьэщызых социальнэ 
щытыкIэ зэмылIэужьыгъуэм итхэри мобилизацэм ипкъ иткIэ 
ираджакъым. Повесткэ къызыхуэкIуауэ щхьэусыгъуэ хэха зи-
Iэхэр ди деж къекIуалIэурэ дэтхэнэ зыми и щытыкIэр зэхэд-
гъэкIащ, - жиIащ Пахомовым. - Дзэ учётым щыщыт лъэхъэнэм 
къриубыдэу и узыншагъэ е социальнэ щытыкIэм зэхъуэкIы-
ныгъэ игъуэтамэ, цIыхур езыр-езыру военкоматым къекIуа -
лIэу и Iуэхур зытетым щыгъуазэ дищIын хуейщ. Мобилизацэм 
хиубыдэнукъым зи ныбжьыр нэсахэмрэ тезыр зытелъахэмрэ. 
КъищынэмыщIауэ, дзэм ираджэнукъым студентхэр».

Дзэ комиссарым къызэрыхигъэщамкIэ, мобилизацэм ипкъ 
иткIэ ираджахэр контракткIэ къулыкъу езыхьэкI зауэлIхэм 
хуэдэ дыдэу къалъытэнущ. 

«Апхуэдэр уIэгъэ хъумэ сом мелуани 3 иратынущ, дзэ 
 къулъыкъум щыхуагъэува улахуэм хуэдитI зы суткэм хуэзэу 
къыхуабжынущ дзэ операцэ хэхам хэтхэм, къищынэмыщIауэ, 
улахуэмрэ дэщIыгъунхэмрэ и гъусэу, хэкIуадэмэ, дзэ къулыкъу 
езыхьэкIым и унагъуэм къэралым къыбгъэдэкIыу сом мелуа -
ни 5 иратынущ», - дыщIигъужащ Пахомов Дмитрий. 

Зауэ IэнатIэм Iуагъэхьэн ипэ къихуэу мобилизацэм ипкъ 
 иткIэ ираджахэм егъэджэныгъэхэр драгъэкIуэкIынущ. Япэ 
 медицинэ дэIэпыкъуныгъэр зэрагъэзащIэм хуагъэхьэзыры-
нущ.

Дзэм къулыкъу щащIэну ираджахэр зауэ операцэм хэтыну-
къым. Нэхъапэм апхуэдэхэр къэхъуами иджы абы кIэлъып-
лъыныгъэ ткIий иратащ. Абыхэм я къулыкъур щрахьэкIынур 
Урысей Федерацэм и щIыналъэрщ. 

Ди республикэм щыщу щыуагъэкIэ дзэ частхэм яшауэ цIы-
хуипщIым кърагъэгъэзэжащ. Апхуэдэу 8-м уз гъэтIылъа яIар 
къэхъеижащ, адрей 2-р операцэ хэха щрагъэкIуэкI щIыпIэм 
езым я жэрдэмкIэ кIуэну мурад ящIа пэтми, я ныбжьыр илъэс 
47-рэ зэрыхъум къыхэкIыу здагъэкIуам къищтакъым. 

Тхыгъэри  сурэтри  ЖЫЛАСЭ  Замир  ейщ.

Республикэм къытралъхьа
цIыху бжыгъэр дигъэкIащ

Къэбэрдей-Балъкъэр Республикэм
и Iэтащхьэм и Указ





«Махуэкум» и къыдэкIыгъуэр 

Командэхэр

1. «Автозапчасть»
2. «Родник»
3. «Тэрч»
4. «Искра»
5. «Спартак-Д»
6. «Малка»
7. «ЛогоВАЗ»
8. «Шэджэм-2»
9. «Урыху»
10. «Ислъэмей»
11. «Псыгуэнсу»
12. «Кэнжэ»
13. «Къэбэрдей»
14. «Шэрджэс» 

2016 гъэ лъандэрэ зи хъыбар 
къэIу «Джей щIыхум» («Синий 
кит») аргуэру и лъэужь къигъэ-
нащ. Интернет джэгум здыхэтым, 
щIалэ цIыкIу гуэрым «иужьрей 
унафэр» къыIэрыхьэри, унэ зэте-
тым зыкъридзыхыжащ. Насып 
иIэти, уIэгъэхэм илIыкIакъым. 
ЩIэрыщIэу щIыдопщытыкI ин-
тернет джэгукIэ сабийхэм зезы-
гъэукIыж щIэпхъаджащIэхэм я 
IэбэкIэр. 

ГЪАЩIЭМ къыщыхъу псори нэхъ 
гуащIэу зыхэзыщIэ ныбжьы щIэ-
хэрщ фIы зигу имылъхэр зэ-
щакIуэр. «Джей щIыхур» фIэщы-
гъэ куэд зиIэ апхуэдэ къэгъэпцIэ -
кIэ Iэмалхэм язщ. «ЗозыгъэукIыж 
джэгукIэхэр» - къызэщIэубыда фIэ-
щыгъэу яIэщ зи гугъу тщIы, сабий-
хэр здыхалъафэ гупхэм. Дауэ ахэр 
зэрылажьэр? Щхьэусыгъуэ зы-
рызкIэ сабийхэр къыщохутэ «джей 
щIыху», «унэ щэху» е нэгъуэщI 
цIэхэр зезыхьэ интернет гупхэм. 
Набдзэгубдзаплъэу къакIэлъыплъ 
адэ-анэхэм зэраIэщIэкIын Iэмали 
къагъуэтыф сабийхэм. ИщхьэкIэ зи 
гугъу тщIа щIалэ цIыкIум и анэр 
щыгъуазэу зы «аккаунт» иIэ пэтми, 
щэхуу нэгъуэщI зэрихьэу къы-
щIэкIащ. 

«Джей щIыхум» и Iуэхум апхуэ-
дизкIэ зиубгъуащи, уеблэмэ «Сы-
лIэным къэнэжа махуэ 50» и цIэу 
тхылъ щыIэщ. Япэ махуэм ще-
гъэжьауэ щIэпхъаджащIэхэм за-
пызыщIа сабийм унафэ гуэр ма -
хуэ къэс игъэзэщIэну кърат. Пса-
лъэм папщIэ, и Iэм джей сурэт 
трищIыхьыну, уIэгъэ зищIыжыну, 
къинэмыщIхэр. Махуэ 49-рэ дэкIа 
нэужь, иужьрей унафэр - и псэр 
 Iэмал щхьэхуэкIэ хихыжыну унафэ 
къыхуащI. Махуэ 50-кIэ уи дзыхьым 
щIэт сабийм и щхьэм пхуимылъ-

Европэр хуэм-хуэмурэ 
цIыхубз унафэщIхэм я 
жьауэ зэрыщIэувэм гу лъу-
мытэну гугъущ. Италием 
фокIадэм и кIэм щиуха 
хэхыныгъэми а гупсысэр 
щIегъэбыдэ. 

ПОЛИТИКЭМ щекIуэкIым 
апхуэдизкIэ псынщIэу зе-
хъуэжри, зы хъыбарыр бгъэ-
щIэгъуэн умыухыурэ, ад-
рейр къыкIэлъокIуэ. Тхьэма-
хуэ зыбжанэ ипэкIэ, Фин-
ляндием и премьер-ми нистр 
Марин Саннэ ефэ-ешхэ 
 гуэ рым хэту, хуэмыфащэу 
 зыкъызэригъэлъэгъуамкIэ 
ягъэ къуаншэри, и IэнатIэр 
фIэкIуэд пэтащ. Акъыл ху-
рикъури, хъыджэбзыр «гурэ 
псэкIэ цIыхубэм къыхуагъэ-
гъуну елъэIуащ». Чэф хъуа 
щхьэкIэ, и лъым наркотик 
хэтауэ къыщыщIэмыкIакIэ, 
сыт бгъэлажьэ щIэмыхъу-
нур? 

Мазэ хъуакъым Маргарет 
Тэтчер и фэ зэзыплъыж 
Трасс Элизабет Инджы лы-
зым и премьер-министр зэ-
рыхъурэ. Иджы Италиеми 
хъыбар къоIукI фокIадэм и 
25-м и кIэм нэса хэхыны-
гъэм «макъхэм» я нэхъыбэр 
Мелони Джорджие щыIэ ры-
хьауэ. Ар зи лIыкIуэ «Итали-
ем и къуэшхэр» партым и 
лъабжьэр фашизмэм и адэу 
къалъытэ Муссолини зэ ры-

Шы Iуэхум хуэгъэпса, 
«Ко новод» цIэр зезыхьэ ин-
тернет хэщIапIэр топсэ-
лъыхь япэ хэку зауэшхуэм 
цIыхухъу щыгъынкIэ зи-
хуапэу яфIыхэта, урыс 
тхакIуэ Дуровэ Надеждэ. 
Ди дежкIэ а цIэр лъапIэ ещI 
хъыджэбзым нэхъыфI ды-
дэу илъагъу, зауэм зэры-
кIуа Алкид адыгэшу зэры-
щытам. 

1817 гъэм «штабс-рот-
мистр» цIэр зэрихьэу, дзэм 
къыхэкIыжа Дуровэ Надеж-
дэ Пушкинри Белинскэри 
фIыкIэ зытепсэлъыхьа тха-
кIуэ Iэзэщ. Япэу и Iэдакъэ 
къыщIэкIа «Шууей пщащэ» 
тхылъыр апхуэдизкIэ хъэтI 
гъэщIэгъуэнкIэ тхати, языны-
къуэхэм Надеждэ и цIэ-
унэцIэр Пушкин Александр и 
псевдоним я гугъащ. 

«Урыс цIыхубз телъыджэм 
и лIыгъэхэр щыдгъэщIа-
гъуэкIэ, дэ зыщыдогъэ-
гъупщэ, - етх «Коновод»-м, - 
ар и гъуэгуанэ щэджащэм и 
закъуэ зэрытемыувар. Дуро-
вэм ныбжьэгъу пэжу иIащ 
Алкид цIэр зезыхьэ адыгэ-
шыр». 

Дзэм къыщыхутэн ипэкIэ, 
хъыджэбзым гъащIэ гъуэгу 
гъэщIэгъуэн иришэжьат. 
Пщащэм и анэм апхуэдизкIэ 
къуэ иIэну хуейти, зэрыжа-
IэмкIэ, ипхъу къилъхуагъа-
щIэр илъагъу хъуртэкъым. 
Зэ гуэрым, гуимэм ису гъуэгу 
здытетым, сабийм и гъы ма-
къым зэгуигъэпа цIыхубзыр 
къэгубжьри, Надя цIыкIур 
щхьэгъубжэмкIэ къыди-
дзащ. Илъэс иримыкъуа, 
лъы къыкIуэцIыжу гъуэгум 
телъ сабий цIынэр гусархэм 
къагъуэтри, и адэм хуахьы-
жащ. Ари, и щхьэгъусэ Iуры-
Iэбэгъуейм щыхэмызагъэм, 
хъыджэбз цIыкIур езыр зы-
хэт дзэм здихьри, абдежым 
щегъэжьауэ Астахов зи унэ-
цIэ гусарым анэмэт хуи-
щIащ. Къэзакъ щIалэм хузэ-
фIэкIрати, пщащэм сэлэт 
гъэсэныгъэ иритащ, шым 
шэсу, Iэщэр и джэгуалъэу, 

хьэн щыIэ, ари - укъимылъагъуу. 
ЩIэпхъаджащIэхэм лIэныгъэр 
 хуитыныгъэм и дамыгъэ хуэдэу 
 къралъхьэ сабийхэм я щхьэку -
цIым. Апхуэдэ щIыкIэу яцIыхуу 
 хъуам яхурикъуну, ятекIуэну къа-
гъэгугъэурэ, сабийхэр къэгъазэ зи-
мыIэж щыхупIэм ирашалIэ. 

ГъэщIэгъуэнращи, иджыпсту 
зищIысыр къэпщIэну и лъэужь еп-
шажьэмэ, «джей щIыхур» къазэ-
рыфIэщIым хуэдэу зэрымышына-
гъуэр, журналистхэм хьэгъапхъагъ 
къагъэлъагъуэ хуэдэу жызыIэхэм 
уаIууэнущ. Абы къикIыр щIэпхъа-

джащIэхэм къащхьэщыжын къы-
зэрагъуэтарщ. ЦIыхур зиукIы жы-
ным езыхулIар хабзэм ирашалIэ 
пэтми, ныбжьыщIэхэм интернет Iэ-
малкIэ зезыгъэукIыжыр абы хеб-
гъэубыдэну гугъущ, сабийм зы-
къыпызыщIэхэр къыздитхыкIыр 
къэбгъуэтыну зэрымытыншым 
къы хэкIыу. 

«Джей щIыхум» зыхашэ Уры-
сейм, Къыргъызым, Къэзахъс та-
ным, Украинэм щыщ сабийхэр. 
Психологхэм зэрыжаIэмкIэ, лIэны-
гъэм уезышалIэ интернет гупхэр 

апхуэдизу щIэбэгъуам и щхьэусы-
гъуэр ныбжьыщIэхэм зэманым я 
нэхъыбэр я закъуэ зэрырахьэ-
кIырщ. Дауэ-тIэ адэ-анэхэм къызэ-
ращIэнур я сабийр и щхьэ зэры-
хуимытыжыр? ЗыкъыппащIэн пап-
щIэ, дамыгъэ щхьэхуэхэр щыIэщ: 
«пщэдджыжь сыхьэти 4-рэ дакъи-
къэ 20-м сыкъэгъэуш», «унафэм 
сожьэ», «сыджэгуну сыхуейщ», 
 къинэмыщIхэр уи напэкIуэцIым 
 тептхэн хуейщ. НыбжьыщIэхэр ипэ-
рей унафэхэм итхьэкъуа нэужь, 
къыкIэлъыкIуэр къаIэрыхьэн пап-
щIэ, къыжраIэр ягъэзащIэ. Сыт са-

бийр гупым щIыхашэфыр? УпщIэм 
и жэуапыр хьэзырщ - и закъуэу, 
зыри къыхуэмейуэ зыкъызэри-
лъытэжырщ. Гулъытэрэ лъагъуны-
гъэрэ щымыщIэ ныбжьыщIэр 
«джей щIыхум» хэзэрыхьын дэнэ 
къэна, гъунэгъум пхуекIуэкIыну-
къым, ар и унэм щынасыпыфIэщ. 
Апхуэдэр зы бзаджащIэми къы-
хуэгъэпцIэнукъым. Къызэры щIэ-
кIымкIэ, щIэпхъаджащIэхэр уи 
IыхьлыхэмкIи къобгъэрыкIуэ. Къы-
хуащI унафэр ямыгъэзащIэмэ, 
мыр е мор фIыуэ плъагъухэм ет-
щIэнущ къыжраIэурэ, къыхэкIы-
жыпIэ къратыркъым. 

Сыт хуэдэ хэкIыпIэ щIэны-
гъэлIхэм къагъэлъагъуэр? Япэр - 
сабийр хамэгу-хамащхьэу къэмы-
гъэтэджын, цIыхум хэшэн, фIыуэ 
зэрыплъагъур и фIэщ пщIын. Са-
бийхэр, псом хуэмыдэу ныбжьы-
щIэхэр, сыт хуэдэ зэмани зэ уэр-
шэрылIэн, дзыхь зыхуищI цIыху 
хуэныкъуэщ. ЕтIуанэр - зыгуэркIэ 
апхуэдэ гуп бзаджэхэм хэзэрыхьа 
хъуами, ахэр зыгъэлажьэхэр узы-
пэмылъэщын лъэщыгъэ зыб-
гъэдэлъ гуэру къащымыхъун хуэ-
дэу, къызэрыгуэкI бзаджащIэу зэ-
рыщытыр къагурыгъэIуэн хуейщ. 
Ар шэч зыхэмылъыжщ, сыту жы п-
Iэмэ, «джей щIыхум» и щэхур зэ-
хагъэкIыну хуежьахэм  къащIащ 
къадэджэгур къызэрыгуэкI ныб-
жьыщIэ цIыху псынщIэу е балигъ  
акъылыншэу зэрыщытыр.

ЦIыхубз тепщэхэр 
нэхъыбэ мэхъу

рапхым куэд егъэгузавэ. И 
анэр бэзэрым хадэхэкIхэр 
щызыщэ цIыхубзу зэры-
щытар щагъэгъупщэркъым 
нобэрей Италием и цIыхубз 
пажэм. «Сыанэщ, сычырис-
танщ, сыитальянщ, сы-
Джор джиещ», - жиIэу, Iэф-
ра кIэкIэ утыкур зэрызэбгри-
тхъуами, Мелони хьэл щабэ 
иIэу гурыщхъуэ уигъэщIыр-
къым. Берлускони Сильвио 
и тетыгъуэм министр нэхъ 
щIалэ дыдэу (илъэс 31-рэ) 
хэта хъыджэбзым иджы 
 премьер-министр тахътэр 
ира гъапщэ. Илъэсым и пэм 
Мелони илъэс 45-рэ ири-
къуащ. Италием иджыри 
къэс цIыхубз тепщэу зэи те-
такъым. 

Сыт узэрыщыгугъ хъунур 
Мелони Джорджие и тепщэ-
гъуэм? «Тхьэр, Хэкур, уна-
гъуэр» - а псалъэ дахэхэрщ 
«Италием и къуэшхэм» я 
къыхуеджэныгъэр зыщIэ-
тыр. Ардыдэхэрт абыхэм я 
хэкуэгъу Муссолини и фа-
шист партым хэтхэм «я на-
тIэм тегъэуар». Псалъэхэм я 
мыхьэнэм зыгуэр къикIыж-
мэ, Мелони Джорджие жи-
Iэм дэбгъуэн щыIэкъым. 

«Сыт абыхэм унагъуэр 
бийуэ къыщIалъытэр? - и 
ны къуэкъуэгъухэм едауэ 
хуэ дэу, упщIэр нахуэу егъэув 
урым гуащэм. - Сыт абы ап-
хуэдизу щIыщышынэр? Жэ-

уап тынш иIэщ а упщIэм. 
Уна гъуэр дэ ди купщIэ нэ-
хъыщхьэу зэрыщытырщ. Ди 
купщIэу щыт псоми дыха-
гъэкIыжу, ныбэм и пщылI 
нэгъэса дащIыну хэтщ. 
Аращ абыхэм дэ цIыхуу зы-
къыщIэтлъытэж ди лъэпкъ-
ри, ди динри, цIыхухъуу е 
цIыхубзу дыкъызэрагъэщIа-
ри, унагъуэу дызэрыпсэури 
натIэрыуапIэ щIащIар. Сэ 
сызэрыитальяныр, сы зэры-
чыристаныр, сызэрыцIыхуб-
зыр, сызэрыанэр жысIэ 
 хъу жынукъым, ахэр зэре-
плъымкIэ. Къэралым и 
цIыху гуэр, хъурэ бзырэ мы-
гурыIуэгъуэу, адэ-анэ езанэ 
е етIуанэ - апхуэдэу сызэ-
джэжын хуейщ. Лъабжьи 
лъэпкъи зимыIэж щхьэ бжы-
гъэ гуэру фIэкIа сыщымы-
тыжмэ, ахъшэм зи нэр 
къыщригъэпхъуа езыхэм зэ-
рыхуейуэ сыкъагъэсэ бэ пы-
фынущ, зэи къэмыпIэ тIэуэ-
жын пщылI нэгъэса къысха-
щIыкIынущ. Ишхынымрэ 
ири фынымрэ фIэкIа къызы-
фIэмыIуэхуж псэущхьэ! Ар 
зэрыдмыдэрщ ахэр апхуэ-
дизу къыщIытщышынэр! 
Дэт хэнэ цIыхуми игъэлъапIэ 
псэм и къулеягъыр тхъумэ -
ну дызэрыхуейр. Ядэми 
ямыдэми, абы нэхърэ нэхъ 
лъапIэ щыIэкъыми, яфIэт-
хъумэнущ дэ ар абыхэм. 
Тхьэм, Хэкум, унагъуэм 
щхьэ кIэ дыкъикIуэтыну-
къым. Ди хуитыныгъэрщ 
ахэр зи нэщэнэр». 

Италиер Евросоюзым хы-
хьэ къэралхэм инагъкIэ я 
ещанэщ. Мелони зыхэт пар-
тыр «ижь егъэлея», нэгъуэ-
щIу жыпIэмэ, зи занщIэр зи 
гъуэгу, итIанэми хабзэкIэ 
къекIуэкIхэр къызэтенэным 
нэхъ хуэунэтIахэм хабжэ. 
Урысейм къэралыр къызэ-
рыху щытым зэрызихъуэ жы-
нышхуэ щымыIэми, «Укъи-
мыкIуэт, Италие!» партым и 
нэхъыжь, илъэс 85-м ит Бер-
лускони сыт щыгъуи тэмакъ-
кIыхьагъ хурикъуащ УФ-м 
фIыкIэ гурыIуэну. 

Адыгэшым хуэпэжа 
хъыджэбз-офицер

шынэ жыхуаIэр имыщIэххэу. 
Надя илъэс 12 щрикъум, 

йоуэри и адэм Алкид зи цIэ 
адыгэш къещэху. Езыри шу-
уей Iэзэти, сабийр куэдрэ 
шым пэIэщIэу иIыгъынт? Ду-
ровэм и гукъэкIыжхэм къы-
хощыж зыри зыбгъэдэзы-
мыгъэхьэ шы емылыджыр 
псынщIэу IэфIыкIэкIэ къы-
зэрихьэхуар. Хъыджэбз цIы-
кIум шыгухухэм зэнтхъ къа-
фIидыгъуурэ и шым ири-
гъэшхырт. Арати, куэд дэ мы-
кIыу, Алкид щынэ Iэры пIым 
ещхьу Надя и ужь иуващ. 

Хъыджэбзым «хахуэщ» 
хужыпIэныр мащIэт. Ажалыр 
къилъыхъуэм ещхьу, ар жэ-
щым кхъэм, бгъуэнщIагъым, 
унэ кIыфIым, мэзым кIуэ-
фIынут. Тобэ къихьыжу са-
бийр зэзышэлIэжа и анэр 
егъэлеяуэ ткIийти, апхуэдиз 
зи жыджэрагъ пщащэр цы 
зэIуищэным, тхыпхъэхэр хи-
дыкIыным ирихулIэрт. Ара-
гъэнщ и чэзур къыщысым, а 
псор зыхуэмыхьыж Надя 
цIыкIу цIыхухъу щыгъынкIэ 
зыкъихуапэу дзэм щIы хы-
хьар. 

АпщIондэху кIыфI хъууэ и 
анэм и уэздыгъэр зэригъэун-
кIыфIу, Надя и адыгэшыр 
щэхуу къыщIишырти, Камэ 
псыежэхым и Iуфэм кIуэрт. 
Абдежым шыбг цIахуцIэм 
зытридзэрти, ущIэпхъуэну-
мэ, къеблагъэ. ИтIани, унэм 
щIэсхэм закъримыгъащIэу, 
нэху мыщ щIыкIэ хъыджэб-
зыр къэсыжырти, шыри и пIэ 
иригъэувэжырт. 

Нэхъ къэжэпхъа иужь, 
пщащэр нэхъ зыхэзагъэ и 
адэм къэзакъ фащэ хури-
гъэдри, Алкид хуиту шэсыну 
хуит ищIащ. Езым ищIэхэми 
иригъэсащ. Зэгуэр, езыр 
къыщалъхуа фокIадэм и             
17-м дыгъэ къыкъуэкIым и 
бзийхэр и адэм и сэшхуэм 
щытепсэм, хъыджэбзым 
тхьэ иIуащ ар и гъащIэ псом 
зыкIэримыхыну. Махуэшхуэ 
тыгъэу и адэм кърита сом 
300-ри, гусар уанэри, и дэлъ-
хум кърита дыщэ сыхьэтри, и 
анэм крита дыщэ лэрыпсри 

пщащэм и зауэ гъуэгуанэм 
здрихьэжьащ. 

- Хэт уи цIэр щIалэм? - 
 къеупщIащ Надя зыхыхьа 
къэзакъ полкым и команди-
рыр.

- Александр. 
Офицерым хъыджэбзым 

ещхьу бгы псыгъуэ зиIэ къэ-
закъ щIалэм зэрыщыгуфIы-
кIам хуэдэ дыдэу, ишри хуи-
гъэщIэгъуащ. 

Iэджэрэ къэзакъхэр Надя-
Александр къыщыхьэрт, уи 
шыр къэгъажэ къыжраIэу. 
АрщхьэкIэ Алкид къытекIуэн 
зэрахымытыр ищIэ пэтми, 
зэи идакъым. Хэт ищIэрэ, 
къыщIагъэщынкIэ гузавэ-
рэт? 

1807 гъэм езыр зыхэт пол-
кыр Пруссием щагъакIуэм, 
Надя и гур къыхэузыкIащ. Си 
адэр дауэ хъуну, сэ саукIмэ? 
ТхылъымпIэ напэ къищтэри, 
хъыджэбзым нэпскIэ игъэпс-
кIа тхыгъэ кIыхь и адэм хуи-
гъэхьащ, емыупщIу унэр зэ-
рибгынар къыхуигъэгъуну 
лъаIуэу.

1807 гъэм Дуровэр Поль-
шэм щыIэ шуудзэм хэту 
Гутш тадт, Гейльсберг, Фрид-
ланд къалэхэм щызауэ 
фран джыхэм япэщIэтащ. 
Урыс офицер гуэр гъэ-
рыпIэм къызэрыришыжам 
щхьэкIэ, Александров              
Александр зы фIэзыщыжа 
пщащэ-гуса рым «корнет» 
цIэр къратри, дамыгъэ лъа-
пIи къыхуагъэ фэщат. Бо-
родино деж ще кIуэкIа за-
уэзэрылIми хэтащ хъы-
джэбзыр, иужькIэ ар Куту-
зов Михаил и штабым 
шу гъусэу ягъэкIуащ. 

Япэ хэку зауэшхуэр екIуэ-
кIыху Надя и псэм и хъу-
макIуэу щыта адыгэш Алкид 
и вагъуэри махуэ гуэрым 
ижащ. Зэгуэрым хъыджэб-
зым и шыр псы иригъэфэну 
ишауэ, зыIэпыщIиудри, 
бжыхь хэм елъэурэ зиуIэжат. 
УIэгъэ хъуар къахуегъэла-
къым. 

Уэс щIыIэмылым хэту, На-
деждэ и шым и кхъащхьэм 
махуищкIэ бгъэдэтащ. Езым 
къуаншэу зыкъилъытэжырт. 
Щхьэ мышэсарэ? Щхьэ Iэдэ-
жэу иришэжьа? Ауэ нэпс 
щIэгъэжыпIи къыхуэнатэ-
къым. Унтер-офицер къыкIэ-
лъыкIуам иджы Дуров унэ-
цIэр зезыхьэ хъыджэбзыр 
штабым ириджэрт. Арати, 
куэдрэ мыгупсысэу, Надя и 
шыщIэри, и сэшхуэри, и 
кIэрахъуэхэри, и шы уанэри 
къигъанэщ, Алкид и кхъа-
щхьэм сэлам ирихыжри, 
пол кым къыхэкIыжащ. Шы 
куэд иIащ иджыри Надя, ауэ 
Алкид и пIэ зыри къиувэфа-
къым. 

Къэбэрдей-Балъкъэрым футболымкIэ и чемпионатым и 
гуп нэхъыщхьэм и тIощIрэ ещанэ джэгугъуэм хыхьэ зэIу-
щIэхэр жэпуэгъуэм и япэ махуэхэм щыIащ.

ЗЭПЭЩIЭТЫНЫГЪЭХЭР къызэIузыхахэм яхэтащ «Спар -
так-Д»-мрэ «Кэнжэмрэ». Зэхьэзэхуэм и медалхэм ящыщ 
иджыри зыIэрызыгъэхьэну Iэмал зиIэ налшыкдэсхэм я унэ 
къыщрагъэблэгъат турнир таблицэм и кIэух увыпIэхэм 
къыщызэтеувыIа, зэпеуэм къыхамыгъэкIыныр зи къалэн 
 нэхъыщхьэ кэнжэдэсхэм я командэр. ЗэIущIэм жэуапыншэ 
топиплI щыдэзыгъэкIа хэгъэрейхэр етхуанэ увыпIэм къыщы-
нащ. «Кэнжэм» епщыкIуханэ хэщIыныгъэр игъуэтауэ адэкIэ 
бэнэныгъэм пещэ. 

Зэхьэзэхуэр зэрыщIидзэрэ пашэныгъэр зыIэщIэзымыгъэ -
кIа «Автозапчасть»-м иджыри къыдэщIхэр игъэгуфIащ. Жэп-
уэгъуэм и 1-м бахъсэндэсхэм бжыгъэшхуэкIэ хагъэщIащ 
 «Ислъэмейр». Пашэхэм дагъэкIа топихым щыщу плIыр (!) и 
фIыгъэщ Бэчбо Мурат. Ислъэмейдэсхэм я топ закъуэр ди-
гъэкIащ Къул Азэмэт. 

Турнир таблицэм зэкIэлъхьэужьу къыщыкIуэ «Малка»-мрэ 
«ЛогоВАЗ»-мрэ я зэIущIэр Каменномост щекIуэкIащ. А 
 джэгугъуэ махуэм зэхэта зэпэщIэтыныгъэхэм хуэдэуи 
иджырейми текIуэныгъэр къыщихьащ хэгъэрей командэм 
икIи тIури здэщыта увыпIэм къыщынэжащ. Балъкъ Iуфэ щыщ 
гупым яхэту топитIкIэ къыхэжаныкIащ Джэрыджэ Заурбэч. 

Зэпеуэм и медаль нэхъыщхьэхэм жыджэру щIэбэн «Тэр-
чымрэ» «Искра»-мрэ нэхъ лъэщыр зэхамыгъэкIауэ Алътуд 
щызэбгъэдэкIыжащ икIи ещанэ, еплIанэ увыпIэхэм къы-
щызэтеувыIахэщ. Топ зырызкIэ командитIми къыщыхэжа-
ныкIащ УнащIэ Жантемыррэ («Искра») Сэхъу Аслъэнрэ 
(«Тэрч»). 

Зэхьэзэхуэм и турнир таблицэм зэхъуэкIыныгъэшхуэ ха-
лъхьакъым «Урыхумрэ» «Шэджэм-2»-мрэ. Анзорей щызэхэта 
зэIущIэм текIуэныгъэр къыщихьащ топитху дэзыгъэкIа хэ-
гъэрейхэм. Урыхудэсхэм я текIуэныгъэм топищкIэ хэлъхьэ-
ныгъэ хуищIащ Гъажэ Ислъам. Зэрызэ къыхэжаныкIащ Гъа -
жэ Мухьэмэдрэ Шагъыр Аскэрбийрэ. 

КъыкIэлъыкIуэ хэщIыныгъэр «Шэрджэсым» иригъэгъуэтащ 
«Псыгуэнсум». Зэхьэзэхуэм хэт командэхэм ящыщу зи еб-
гъэрыкIуэныгъэр нэхъ мыхьэнэншэ шэджэмдэсхэм я ко-
мандэм хэгъэрейхэм я гъуэм дигъэкIыфар топитI къудейщ - 
ахэр зейр Дыщокъуэ Къасболэтщ. Псыгуэнсум и футболист-
хэр убыдыпIэншэт икIи блэнейрэ хьэщIэхэм я гъуэр ха-
гъэщIащ. ТIорытIэ къыхэжаныкIащ Гъуэтыж Алимрэ 
Хьэ веящхьэ Аслъэнбэчрэ. 

Джэгугъуэм и топ нэхъыбэ дыдэ щыдагъэкIа хъуащ «Къэ-
бэрдеймрэ» «Родник»-мрэ яйм. Нэхъ мащIэу зэпеуэм и 
дыжьын медалхэм щыгугъ псынэдахэдэсхэм икъукIэ джэгу-
кIэ зэтеубла къагъэлъэгъуащ. Шэджэм ЕтIуанэ щызэхэта 
зэпэщIэтыныгъэм топипщI дигъэкIыну хузэфIэкIащ икIи тур-
нир таблицэм етIуанэ щхьэзакъуэ увыпIэр щиубыдащ 
«Родник»-м. Псынэдахэм и командэм и текIуэныгъэм то-
пиплIкIэ хэлъхьэныгъэ хуищIащ Насирли Руслан, щэнейрэ и 
хьэрхуэрэгъухэм я гъуэр хигъэщIащ Чэртбий Темболэт. 
«Къэбэрдейм» дигъэкIа топищри зи фIыгъэр Хуболов Ас-
лъэнщ. Иджырей зэIущIэм иужькIэ налшыкдэсхэм я ко-
мандэр япэу хъуащ топищэ къызыхудагъэкIа гуп. 

Иужьрейурэ зэхэта зэIущIэхэм япэ къихуэу фокIадэм и 28-м 
ирагъэкIуэкIыжащ епщыкIуиянэ джэгугъуэм щыщу ягъэ-
Iэпхъуауэ щыта «Ислъэмеймрэ» «Родник»-мрэ я зэпэщIэты-
ныгъэр. Джэгум жэуапыншэ топищ щыдэзыгъэкIа хьэщIэхэм 
я очко бжыгъэхэм иджыри хэлъхьэныгъэфI хуащIащ. 

А махуэ дыдэм зэхэтыжащ тIощIрэ етIуанэ джэгугъуэм 
 щыщу ягъэIэпхъуауэ щыта зэIущIэ гъэщIэгъуэн. Джылахъс-
тэнейм щызэпэщIэтащ «Тэрчымрэ» «Автозапчасть»-мрэ. 
Иужь рей джэгугъуэхэр жыджэру езыгъэкIуэкIа хэгъэрейхэр 
иджыри кIащхъэ хъуатэкъым. Зэпеуэр зэрыщIидзэрэ зэи 
 къыхамыгъэщIа бахъсэндэсхэм япэ хэщIыныгъэ щагъуэтащ 
Тэрч Iуфэ. ХьэщIэхэм я гъуэр щэнейрэ хигъэщIащ Пщыншэ 
Аркадий. 

Къэбэрдей-Балъкъэрым футболымкIэ и чемпионатым и 
дивизион нэхъыщхьэм и тIощIрэ ещанэ джэгугъуэм зэхэта 
зэIущIэхэм мыпхуэдэ бжыгъэхэр кърикIуащ: жэпуэгъуэм и 
1-м - «Спартак-Д» (Налшык) - «Кэнжэ» (Кэнжэ) - 4:0, «Авто-
запчасть» (Бахъсэн) - «Ислъэмей» (Ислъэмей) - 6:1, «Малка» 
(Малка) - «ЛогоВАЗ» - (Бабугент) - 4:1; жэпуэгъуэм и 2-м - 
«Искра» (Алътуд) - «Тэрч» (Тэрч) - 1:1, «Урыху» (Урыху) - 
«Шэджэм-2» (Шэджэм ЕтIуанэ) - 5:3, «Псыгуэнсу» (Псыгуэн-
су) - «Шэрджэс» (Шэджэм) - 7:2, «Къэбэрдей» (Налшык) - 
«Родник» (Псынэдахэ) - 3:10.

ДызыхуэкIуэ зыгъэпсэхугъуэ махуэхэм зэхэтынущ: «Шэ-
джэм-2» - «Автозапчасть», «Кэнжэ» - «Къэбэрдей», «Ислъэ-
мей» - «Искра», «Тэрч» - «Спартак-Д», «Шэрджэс» - «Урыху», 
«ЛогоВАЗ» - «Псыгуэнсу», «Родник» - «Малка» зэIущIэхэр. 

ЖЫЛАСЭ  Замир. 

     Тэрч Iуфэ
къыщызэтрагъэувыIэ


